
ՀՀ կառավարության որոշման նախագծի
[bookmark: _GoBack][bookmark: _Hlk163053762]ՀՀ Արմավիրի մարզի Մեծամոր համայնքի ղեկավարը գրությամբ ՀՀ ՏԿԵ նախարարության պետական գույքի կառավարման կոմիտե է ներկայացրել  Մեծամոր համայնքի ավագանու 31․01․2025թ․ թիվ 9-Ա որոշումը՝ «Հայաստանի Հանրապետության Արմավիրի մարզի Մեծամոր համայնքին սեփականության իրավունքով պատկանող 1․09369 հա հողամասը նվիրաբերությամբ տրամադրելու և Մեծամոր համայնքի ավագանու 2024 թվականի մարտի 28-ի N43-Ա որոշումն ուժը կորցրած ճանաչելու մասին»՝ համաձայն որի առաջարկվում է ՀՀ Արմավիրի մարզ, համայնք Մեծամոր, Մեծամոր քաղաք 2-րդ թաղամաս 1/1 հասցեում գտնվող 1․09369 հեկտար մակերեսով հողամասը նվիրաբերել Հայաստանի Հանրապետությանը։
ՀՀ կառավարության 2023 թվականի հունիսի 8-ի N 943-Լ որոշմամբ հաստատված հաշմանդամություն ունեցող անձանց սոցիալական ներառման 2023-2027թթ․ համալիր ծրագրով որպես հաշմանդամություն ունեցող անձանց հիմնահարցերի ոլորտի առաջնահերթություն են սահմանվել հաշմանդամություն ունեցող անձանց մատուցվող ծառայությունների բարելավման, խնամքի ծառայությունների փոխակերպման և անկախ կյանքի ապահովման գործընթացին առնչվող գործողությունները և միջոցառումները։ 
Խնամքի ծառայությունների փոխակերպման և ապաինստիտուցիոնալացման համատեքստում աշխատանքներ են իրականացվում համայնքահեն ծառայություններն ընդլայնելու և ստեղծելու, մասնավորապես  անկախ կյանքի ծառայություններ ներդնելու նպատակով։ Անկախ կյանքի ծառայություններ ներդնելու անհրաժեշտությունը ամրագրված է նաև ՀՀ կառավարության 2021 թվականի օգոստոսի 8-ի N 1363-Ա որոշմամբ սահմանված ՀՀ կառավարության 2021-2026 թթ. Ծրագրի 4.6-րդ կետում, որի համաձայն՝ «4.6 աշխատանք և սոցիալական պաշտպանություն» բաժնի «Աշխատանքներ են տարվելու բացառելու հաշմանդամության հիմքով խտրականությունը կյանքի բոլոր ոլորտներում, ապահովվելու է հաշմանդամությունն ունեցող անձանց հատուկ հաստատություններից դուրս անկախ կյանքի և համայնքում ներառվելու իրավունքի իրացումը»:
Անկախ կյանքի հայեցակարգը հիմնարար նշանակություն ունի հաշմանդամություն ունեցող անձանց իրավունքների պաշտպանության և նրանց սոցիալական ինտեգրման համար: Այն ՄԱԿ-ի Հաշմանդամություն ունեցող անձանց իրավունքների մասին Կոնվենցիայի (այսուհետ՝ Կոնվենցիա) հիմնական բաղադրիչն է: Անկախ կյանքի համար անհրաժեշտ կարողությունների զարգացումն ու հասանելի և մատչելի միջավայրի գաղափարախոսությունը առանցքային դեր են  ունեցել Կոնվենցիայի մշակման ժամանակ՝ հատկապես 19-րդ հոդվածի բովանդակության մշակման մեջ: Անկախ կյանքի հայեցակարգը ուղիղ և սերտորեն փոխկապակցված է հաշմանդամություն ունեցող անձի կողմից կարողությունների հետ, ինչն էլ իր հերթին կախված է հասանելի ծառայությունների համակարգից։ 
Անկախ կյանքի կենտրոններն (ԱԿԿ) առաջին հերթին կենտրոնանում են անկախ կյանքով ապրել ցանկացող, սակայն դրա հնարավորությունները չունեցող անձանց համար անձնական օգնության, մասնագիտական աջակցության և ներառական համայնքների ստեղծման, ինչպես նաև հաշմանդամություն ունեցող և չունեցող անձանց տեղեկատվական և ուսուցողական գործունեության, քաղաքական հետազոտությունների և հաշմանդամություն ունեցող անձանց իրավաբանական ներկայացուցչության վրա: 
Անկախ կյանքի կենտրոնները առաջին հերթին ստեղծվել էին հաշմանդամություն ունեցող անձանց կողմից՝ որպես իրավունքների պաշտպանությամբ, վերահսկողությամբ և անկախ կյանքի մասնագիտական աջակցությամբ զբաղվող կազմակերպություններ: Այս տեսակի առաջին կենտրոնը ստեղծվել է 1972 թվականին, ԱՄՆ-ի Բերկլի քաղաքում, և ներկայումս աշխարհում կան ավելի քան 300 այդպիսի կենտրոններ:
Հիմնական ծառայությունները (լոգոպեդի ծառայություն, հոգեբանի ծառայություն, էրգոթերապիստի ծառայություն, տեսողության խնդիրներ ունեցող անձանց անկախ կյանքի հմտությունների ձևավորման ծառայություն) բոլորի համար հասանելի դարձնելու նպատակով, երբեմն կարող է օժանդակ ծառայությունների անհրաժեշտություն առաջանալ: Թվարկած ծառայությունների հիմնական դերն է երաշխավորել հաշմանդամություն ունեցող անձանց ցուցաբերվող լրացուցիչ աջակցությունը, որը նրանց թույլ կտա հաղթահարել հիմնական ծառայությունների հասանելիության խոչընդոտները: Օժանդակ ծառայությունների շարքից են, օրինակ՝ օրթո-պրոթեզավորման և աջակցող սարքերի տրամադրումը, անձնական օգնականի համակարգը, մասնագիտական սոցիալ-վերականգնողական ծառայությունները, հանրակթրական դպրոցներում կրթություն ստանալու համար աջակցող անձնակազմերը, մշտական զբաղվածության հասանելիությունն ապահովող մասնագետները, զգայական խանգարումներ ունեցող անձանց համար թարգմանիչները, մատչելի բնակարանը կամ տնային պայմանների հարմարեցումը, անկախ կյանքի համար ներտնային աջակցությունը, հարմարեցված փոխադրամիջոցները, սոցիալական տաքսին և այլն: 
Հայաստանի անկախ կյանքի կենտրոնը մի նոր կառույց է, որն իր մեկտեղած մատչելի ծառայությունների ընդլայնված ցանկով կհանդիսանա հաշմանդամություն ունեցող անձանց և նրանց ընտանիքների համար ծառայությունների հանգույց և այն կկազմակերպվի որպես բազմաֆունկցիոնալ մի կառույց, որը հաշմանդամություն ունեցող անձանց հնարավորություն կտա օգտվել աջակցության, խորհրդատվության, տեղեկատվության, կյանքի հմտությունների զարգացման, սոցիալ-վերականգնողական և զարգացման թերապիայի ծառայություններից:  Կենտրոնի գործունեության նպատակն է հավասար հիմունքներով մասնագիտացված տեղեկատվություն և աջակցություն տրամադրել հաշմանդամություն ունեցող երեխաներին և մեծահասակներին՝ նրանց երաշխավորելով հիմնական և մասնագիտացված ծառայությունների ապահով և մատչելի հասանելիություն՝ ստեղծելով հիմքեր հնարավորինս երկար բնակվել իրենց ծագման համայնքներում՝ կանխարգելելով վերջիններիս մուտքը դեպի շուրջօրյա հաստատություններ
ՀՀ ԱՍՀ նախարարությունը նախատեսում է Արմավիրի մարզի Մեծամոր համայնքում  կառուցել առաջին Անկախ Կյանքի Կենտրոնը՝ հաշմանդամություն ունեցող բոլոր տարիքի մարդկանց անկախ կյանքին ուղղված հմտությունները զարգացնելու, ընտանիքներին աջակցելու և համայնքահեն ծառայությունների նոր հնարավորություններ ստեղծելու նպատակով: 
Արմավիրի մարզում հաշվառված է 14.301 հաշմանդամություն ունեցող անձ, որից 871 երեխա, ֆունկցիոնալության խորը աստիճանի սահմանափակմամբ՝ 611 անձ, ֆունկցիոնալության ծանր աստիճանի սահմանափակմամբ՝ 4429 անձ, ֆունկցիոնալության միջին աստիճանի սահմանափակմամբ՝ 8390 անձ:
ԱԿԿ նախագիծը ներառում է հիմնական 4 մեկ հարկանի մասնաշենք՝
· Մասնաշենք N1 – Անկախ կյանքի հմտությունների զարգացման մասնաշենք՝ 400քմ մակերեսով: Մասնաշենքում նախատեսված է 15 սենյակ տարբեր ծառայությունների մատուցման նպատակով՝ խորհրդատվական, կրթական, անկախ կյանքին ուղղված մասնագիտական հմտությունների զարգացման, ինքնուրույն ապրելու փորձի ձեռքբերման և այլ սպասարկում տրամադրելու նպատակով։
· Մասնաշենք N2 – Երեխաների զարգացման աշխատանքների մասնաշենք՝ 300քմ մակերեսով։ Մասնաշենքում նախատեսված է 13 սենյակ՝ երեխաներին համապատասխան անհատական և խմբային աշխատանքի ծառայությունների տրամադրման նպատակով, աշխատակազմի և ծնողների սենյակներ։ Մասնաշենքում տարանջատված են նախադպրոցական (1-6 տարեկան երեխաներ) և դպրոցական տարիքի երեխաների սպասարկման գոտիները։
· Մասնաշենք N3 – Անկախ կյանքի հմտությունների զարգացման մասնաշենք՝ 400քմ մակերեսով։ Մասնաշենքում նախատեսված է 15 սենյակ տարբեր ծառայությունների մատուցման նպատակով՝ խորհրդատվական, կրթական, անկախ կյանքին ուղղված մասնագիտական հմտությունների զարգացման, ինքնուրույն ապրելու փորձի ձեռքբերման և այլ սպասարկում տրամադրելու նպատակով։
· Մասնաշենք N4 – Գլխավոր մասնաշենք՝ 500քմ մակերեսով և նկուղային հարկով: Գլխավոր մասնաշենքի նկուղային հարկում տեղադրվել է ապաստարան:
Կենտրոնի կառուցման նախագծային ընդհանուր արժեքը գնահատվում է 1,482,000.0 հազ․ դրամ։ Շինարարության  տևողությունը՝ 18-24 ամիս: 
ՀՀ ՄԺԾ 2025-2027 թթ. ծրագրով սույն միջոցառման համար առաջարկվել է ՀՀ պետական բյուջեի միջոցներից նախատեսել 2025 թվականին՝ 867,840.0 հազ․ դրամ, իսկ 2026 թվականին՝ 217,301.0 հազ․ դրամ։
Հիմք ընդունելով  Մեծամոր համայնքի ավագանու կողմից կայացված որոշումը (պատճենը կցվում է) մշակվել է «Գույքի նվիրաբերությունն ընդունելու և գույք ամրացնելու մասին» ՀՀ կառավարության որոշման նախագիծը՝ համաձայն որի նախատեսվում է ընդունել Արմավիրի մարզ, համայնք Մեծամոր, Մեծամոր քաղաք 2-րդ թաղամաս 1/1 հասցեում գտնվող 1․09369 հեկտար մակերեսով հողամասի նվիրաբերությունը Հայաստանի Հանրապետությանը և Գույքն ամրացնել Հայաստանի Հանրապետության աշխատանքի և սոցիալական հարցերի նախարարությանը՝ հաշմանդամություն ունեցող անձանց համար անկախ կյանքի կենտրոն կառուցելու նպատակով։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետ կառավարման, արդյունավետության և գրավչության բարձրացմանը,  միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ Հայաստանի Հանրապետության Արմավիրի մարզի համայնք Մեծամոր, Մեծամոր քաղաք 2-րդ թաղամաս 1/1 հասցեում գտնվող 1․09369 հեկտար մակերեսով հողամասը Կոմիտեին ամրացնելը  բխում է ՀՀ կառավարության  2021-2026թթ. ծրագրի պահանջներից։
 «Գույքի նվիրաբերությունն ընդունելու և գույք ամրացնելու մասին» Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների ավելացում կամ նվազեցում չի առաջացնի:
